
Annotatsiya: Maqolada hozirgi global jarayonlarda sug‘urta xizmatlarini isloh qilish masalalari va ularning amaliy jihatlari 
yoritilgan. Shuningdek, O‘zbekiston Respublikasida sug‘urta tizimidagi islohotlarning samaradorligi hamda mavjud 
muammolar tahlil qilingan. Sug‘urta tizimini yanada rivojlantirish bo‘yicha xulosa va takliflar keltirilgan.

Kalit so‘zlar: sug‘urta, sug‘urta mukofoti, faoliyat, kompaniya, ixtiyoriy, shartnoma, hayot sug‘urtasi, to‘lov, tizim.

Abstract: The article highlights the reform of insurance services in the context of current global processes and their 
practical dimensions. It provides an analysis of the outcomes of reforms in the insurance system of the Republic of 
Uzbekistan, as well as the existing challenges. Conclusions and recommendations are presented regarding the further 
development of the insurance system.

Keywords: insurance, insurance premium, activity, company, voluntary, contract, life insurance, payment, system.
Аннотация: В статье освещены вопросы реформирования страховых услуг в условиях современных глобальных 
процессов и их практические аспекты. Представлен анализ результатов реформ в страховой системе Республики 
Узбекистан, а также существующих проблем. Даны выводы и рекомендации по дальнейшему развитию страховой 
системы.

Ключевые слова: страхование, страховая премия, деятельность, компания, добровольное, договор, страхование 
жизни, выплата, система.

K I R I S H
O‘zbekistonning moliyaviy-iqtisodiy hayotini barqaror va tizimli rivojlantirish jarayonida iqtisodiy islohotlarni 

bosqichma-bosqich amalga oshirishni ta’minlash, hozirgi global rivojlanish sharoitlarini inobatga olgan holda 
sug‘urta xizmatlarini yanada chuqurlashtirish hamda ustuvor yo‘nalish va maqsadlarni aniq belgilab olish orqali 
takomillashtirish kelajakda jamiyatning barqaror taraqqiyotini ta’minlash yo‘lidagi asosiy poydevorlardan biri 
sifatida xizmat qiladi.

Mamlakatimiz taraqqiyotida jahonning ilg‘or andozalari asosida izchil iqtisodiy yuksalish borasida amalga 
oshirilayotgan islohotlarning nazariy asoslari Prezident Sh.M. Mirziyoyevning fundamental va ilmiy asarlarida 
keng va batafsil yoritib berilgan. Ushbu asarlarda tadbirkorlarga, kichik va o‘rta biznes subyektlariga keng 
imkoniyatlar yaratish, xorijiy sarmoyalarni jalb etish, huquqiy va jismoniy shaxslar, shuningdek, qishloq xo‘jaligi 
fermerlari, klasterlar va fuqarolarni har tomonlama himoya qilish masalalariga alohida e’tibor qaratilgan. 
Ayniqsa, sug‘urta tizimi imkoniyatlari orqali iqtisodiy subyektlar va aholining manfaatlarini himoya qilish, sug‘urta 
bozorining barcha turdagi xizmatlarini keng miqyosda taklif etish yo‘nalishida ilg‘or g‘oyalar mujassamlashgan 
bo‘lib, ularning amaliy natijalari jamiyat hayotida o‘zining real aksini topmoqda.

O‘zbekistonda sug‘urta faoliyatini keng ko‘lamda takomillashtirish borasida muhim huquqiy asos 2002-yil 
5-aprelda Oliy Majlis sessiyasida qabul qilingan “Sug‘urta faoliyati to‘g‘risida”gi qonun bilan yaratildi. Ushbu 
hujjat sug‘urtani bozor sharoitida iqtisodiy imkoniyatlarning muhim unsuri sifatida rivojlantirish zarurligini yaqqol 
ko‘rsatdi. Keyinchalik, zamon talablariga muvofiq O‘zbekiston Respublikasining 2021-yil 23-noyabrdagi yangi 
tahrirdagi “Sug‘urta faoliyati to‘g‘risida”gi O‘RQ-730-son1 Qonuni qabul qilindi [1].

1	  https://lex.uz/docs/-5739117

Respublika mustaqillikka erishguniga qadar mamlakatda faqat bitta davlat sug‘urta tashkiloti faoliyat 
yuritgan bo‘lib, tizimning ichki imkoniyatlari rivojlanishiga yetarli sharoit yaratilmagan, sug‘urta faoliyati esa 
majburiy tarzda ikkinchi darajali xizmat turi sifatida amalga oshirilgan. Mustaqillikka erishilgach, sug‘urta 
sohasida raqobat muhiti shakllandi, bozor munosabatlari kengaytirildi, natijada davlat, qo‘shma, aksiyadorlik, 
xususiy va chet el sug‘urta kompaniyalarining tashkil topishi hamda ularning faoliyat yuritishi uchun keng 
imkoniyatlar yaratildi.

M A V Z U G A  O I D  A D A B I Y O T L A R  S H A R H I
Ma’lumki, jahon amaliyotida yirik tavakkallarni sug‘urtalash jarayonida bir mamlakat doirasidagi bir nechta 

sug‘urta tashkilotlarini guruhlarga, jamiyatlarga yoki uyushmalarga birlashtirish orqali qayta sug‘urtalash 
tizimini shakllantirish tajribasi XIX asrdayoq yo‘lga qo‘yilgan. Biroq mamlakatimizda bu muhim mexanizmdan 
hozirgacha yetarlicha foydalanilmayapti [2].

Tadqiqotchilar A.P. Petrov va T.O. Dyukina fikricha, sug‘urta moliya tizimining tarkibiy qismi sifatida 
sug‘urtalovchilardan yig‘iladigan mukofotlarni jamg‘arish va ularni sug‘urta hodisalari yuz berganida mulkiy 
manfaatlari zarar ko‘rgan shaxslar o‘rtasida qayta taqsimlashni nazarda tutadi. Ularning ta’kidlashicha, sug‘urta 
statistikasi oldidagi eng muhim vazifalardan biri — sug‘urta tariflarini imkon qadar aniq belgilashdir. Bunday 
aniqlikka erishish esa faqat tadqiqot obyektiga oid to‘liq va ishonchli statistik ma’lumotlardan foydalanishga 
asoslangan mukammal statistik metodologiya orqali amalga oshiriladi [3].

Global moliya tarixida sug‘urta tizimining evolyutsiyasi hali ham to‘liq o‘rganilmagan mavzulardan biri 
hisoblanadi. Tarixiy tadqiqotlarda e’tibor asosan banklar faoliyati va moliya bozorlarining shakllanishiga 
qaratilgan bo‘lib, kapital bozorlarining rivojlanishi, korporativ moliya va xorijiy investitsiyalar jarayonida 
sug‘urtaning tutgan o‘rni ko‘p hollarda yetarli darajada baholanmagan [4]. Shu bois, sug‘urta tizimining 
rivojlanishini global iqtisodiyot tarixining ajralmas tarkibiy qismi sifatida yanada chuqurroq tahlil etish zarur. 
Iqtisodchi olim M. Wilkinsning fikricha, sug‘urta tarixini iqtisodiy globallashuvning umumiy tarixiy jarayoni 
doirasida kengroq o‘rganish lozim [5].

T A D Q I Q O T  M E T O D O L O G I YA S I
Maqolada mavzuga oid me’yoriy-huquqiy hujjatlar, statistik axborotnomalar hamda yetakchi olimlarning 

tadqiqot ishlari tahlil qilinib, olingan natijalar umumlashtirildi. Shu bilan birga, kuzatish, guruhlash, monografik 
tahlil, taqqoslash, o‘rtacha miqdor va tizimli yondashuv kabi ilmiy-uslubiy usullardan keng foydalanildi.

T A H L I L  V A  N A T I J A L A R
Mamlakat iqtisodiyotida chet el investorlarining salmog‘i sezilarli darajada kengaydi, O‘zbekiston jahon 

hamjamiyatiga teng sheriklik asosida integratsiyalashdi. Ularning faoliyatini himoya qilish maqsadida sug‘urta 
sohasida ham rivojlangan davlatlar bilan hamkorlik kuchaydi. Natijada yangi sug‘urta kompaniyalari tashkil 
etildi va milliy sug‘urta kompaniyalari jahon miqyosidagi kompaniyalar bilan teng sheriklikda hamkorlik qilish 
imkoniyatiga ega bo‘ldilar.

O’zbekiston Respublika Prezidenti ta’kidlaganidek, “Iqtisodiyot tarmoqlarini sug‘urta xizmatlari bilan 
qamrab olish muhim” [6]. Darhaqiqat, hozirgi global rivojlanish davrida jamiyatdagi har bir sohaning uzluksiz 
va barqaror faoliyat yuritishi, ishlab chiqarish va iste’mol jarayonlarining davomiyligini ta’minlash, shuningdek, 
insoniyatni sodir bo‘lish ehtimoli yuqori bo‘lgan turli baxtsiz hodisalardan himoya qilishda sug‘urta tizimining 
o‘rni beqiyosdir.

Mubolag‘asiz aytish mumkinki, jiddiy raqobatga asoslangan bozor iqtisodiyotining eng muhim unsurlaridan 
biri sifatida sug‘urtaviy himoya ishlab chiqarish, iste’mol va xizmat ko‘rsatish subyektlarining doimiy faoliyat 
yuritishida kafolatli vosita sifatida xizmat qilmoqda.

Shiddat bilan rivojlanayotgan hozirgi bozor iqtisodiyoti sharoitida sug‘urta bozori tomonidan ko‘rsatilayotgan 
xizmatlar turli mulkchilik shakllariga ega korxonalar va jismoniy shaxslarni kutilmagan tabiiy yoki tasodifiy 
hodisalardan himoya qilishda muhim ahamiyat kasb etmoqda. Bu xizmatlar ehtimol tutilgan zarar oqibatlarini 
o‘z vaqtida to‘liq qoplashni ta’minlab, iqtisodiy va moliyaviy jihatdan barqarorlikni mustahkamlamoqda.

Global jarayonlarning salbiy ta’sirlarini kamaytirish uchun har xil mulkchilik shakllaridagi subyektlar va 
fuqarolar o‘zlariga tegishli mol-mulkdan samarali foydalanish hamda kutilmagan zararlarning oldini olish 
maqsadida sug‘urta xizmatlaridan keng foydalanishga intilmoqdalar. Shu bois, so‘nggi yillarda sug‘urta turlari 
sonining ortishi, sug‘urta kompaniyalarining ko‘payishi hamda ularning xizmatlariga bo‘lgan talabning izchil 
ravishda oshib borayotganligi kuzatilmoqda. Bu jarayonni quyidagi jadval orqali yanada aniqroq ko‘rish mumkin 
(1-jadval).

1-jadval. Respublika sug‘urta kompaniyalari bo‘yicha sug‘urta mukofoti to‘g‘risida ma’lumot [7] mln. so‘m

T/r Sug‘urta kompaniyalari nomlari
Jami sug‘urta mukofoti 

2023-yil 2024-yil O‘zgarish, foizda (%)

Jami, shundan umumiy sug‘urta bo‘yicha tushum 7 737 236 9 483 746 122,6

1 “Apex insurance” AJ 2 010 933 2 758 066 137,2

2 “O‘zbekinvest” EISK AJ 1 233 860 1 270 570 103,0

3 “GROSS sug‘urta kompaniyasi” AJ 450 151 623 456 138,5

4 “My insurance” AJ 337 727 430 325 127,4

5 “Kafolat sug‘urta kompaniyasi” AJ 704 384 738 651 104,9

6 “Kapital sug‘urta” AJ 300 322 367 221 122,3

7 “Kafil sug‘urta”AJ 178 209 289 139 162,2

8 “O‘zagrosug‘urta” AJ 393 044 418 140 106,4

9 “Alfa invest sug‘urta kompaniyasi”AJ 235 494 268 024 113,8

10 “Alskom” AJ 149 736 199 341 133,1

11 “Mosaic insurance group” AJ 79 813 265 080 232,1

12 “Inson” AJ 170 713 252 474 147,9

13 “Temiryo‘l sug‘urta” AJ 255 488 301 864 118,2

14 “Impex-insurance” AJ 139 741 160 688 115,0

15 “Trust-insurance” AJ 50 832 151 427 197,9

16 “SQB insurance sug‘urta kompaniyasi” AJ 135 546 219 271 161,8

17 “Infinity insurance” AJ 34 371 85 923 150,0

18 “NEO insurance corp” AJ 13 184 76 717 481,9

19 “Xalq sug‘urta” AJ 40 973 73 011 178,2

20 “Ishonch sug‘urta kompaniyasi” AJ 49 002 65 400 133,5

21 QK “Euroasia insurance” AJ 88 930 60 758 68,3

22 “Asia insurance sug‘urta kompaniyasi” AJ 75 454 114 945 152,3

23 “Global insurance group” AJ 57 010 49 026 86,0

24 “INGO-UZBEKISTON” AJ 85 426 86 388 101,1

25 “Semurg sug‘urta” AJ 69 293 46 656 67,3

26 “ARIA sug‘urta tashkiloti” AJ 15 780 32 588 106,5

27 “Imkon sug‘urta” AJ 70 223 31 865 45,4

28 “Hamkor sug‘urta” AJ 28 709 26 211 91,3

29 “Omad sug‘urta” AJ 29 755 20 522 69,0

Hayot sug‘urtasi bo‘yicha tushum 322 491 286 362 88,8

1 “APEX life insurance” AJ; 63 705 223 232 250,4

2 “ALFA life insurance” AJ; 38 649 26 322 68,1

3 “Kafolat hayot insurance” AJ; 20 262 17 194 83,4

4 “AGROS hayot” AJ; 61 299 10 156 16,6

5 “O‘zbekinvest hayot sug‘urta kompaniyasi” AJ. 55 954 9 457 16,9

Jadval ma’lumotlaridan ko‘rinib turibdiki, 2024-yil yakuniga kelib respublika miqyosida turli mulkchilik 
shaklidagi 34 ta sug‘urta kompaniyasi faoliyat yuritmoqda. Shundan 29 tasi umumiy sug‘urta faoliyati bilan, 5 
tasi esa hayot sug‘urtasi yo‘nalishida faoliyat olib bormoqda.

Hayot sug‘urtasi g‘arb mamlakatlarining sug‘urta bozorida sug‘urta mukofotlarini to‘plash bo‘yicha yetakchi 
va mustahkam o‘rinni egallagan bo‘lib, u har bir mehnatga layoqatli fuqaroning hayotiga chuqur kirib borgan. 
Ammo hayot sug‘urtasi bizning mamlakatimizda ham, hamdo‘stlik mamlakatlarida bo‘lgani kabi, rivojlanishning 
murakkab bosqichini boshdan kechirmoqda [8].

Tahlil natijalari shuni ko‘rsatadiki, 2024-yil yakuni bo‘yicha umumiy sug‘urta kompaniyalari tomonidan 
yig‘ilgan sug‘urta mukofotlari hajmi 9 483 746 mln so‘mni tashkil etgan. Bu ko‘rsatkich 2023-yilda 7 737 236 
mln so‘mni tashkil etgan bo‘lib, o‘tgan yilga nisbatan 22,6 foiz o‘sish qayd etilgan. Hayot sug‘urtasi bo‘yicha esa 
2024-yilda mukofot hajmi 286 362 mln so‘mni, 2023-yilda esa 322 491 mln so‘mni tashkil etgan bo‘lib, bu 11,2 
foizlik pasayish demakdir.

Sug‘urta mukofoti tushumlari bo‘yicha eng yuqori natijani “Apex Insurance” aksiyadorlik jamiyati qayd 
etgan — kompaniyaning 2024-yildagi sug‘urta mukofoti hajmi 2 758 066 mln so‘mni tashkil etgan bo‘lib, bu 
ko‘rsatkich o‘tgan yilga nisbatan 37,2 foizga o‘sdi.

X U L O S A  V A  T A K L I F L A R
Yuqoridagi tahlillar asosida aytish mumkinki, O‘zbekiston sug‘urta bozorida so‘nggi yillarda ijobiy o‘sish 

tendensiyasi kuzatilmoqda, biroq ixtiyoriy sug‘urta segmentida pasayish holatlari mavjud. Bu, bir tomondan, 
sug‘urtalanuvchilar va kompaniyalar o‘rtasidagi shartnoma munosabatlarining yetarlicha samarali tashkil 
etilmaganidan, ikkinchi tomondan esa, aholining sug‘urta madaniyati past darajada shakllanganidan 
dalolat beradi. Shuningdek, targ‘ibot-tashviqot ishlarining sustligi, sug‘urta to‘lovlarining o‘z vaqtida amalga 
oshirilmasligi, rag‘batlantirish mexanizmlarining yetarlicha rivojlanmagani va majburiy sug‘urta shartnomalari 
hajmining keskin oshgani ushbu segmentdagi pasayishga bevosita ta’sir ko‘rsatgan omillar sifatida namoyon 
bo‘lmoqda.

Kelgusida ushbu muammolarni bartaraf etish uchun sug‘urta bozorining infratuzilmasini yanada 
takomillashtirish, innovatsion sug‘urta mahsulotlarini joriy etish, aholi o‘rtasida moliyaviy savodxonlikni oshirish 
va davlat tomonidan samarali rag‘batlantirish mexanizmlarini yo‘lga qo‘yish zarur. Bu chora-tadbirlar ixtiyoriy 
sug‘urta shartnomalari salmog‘ining ortishiga, sug‘urta bozorining barqarorligini mustahkamlashga va moliyaviy 
tizimdagi o‘rnini yanada kuchaytirishga xizmat qiladi.

